
МУЛКИЙ МУНОСАБАТЛАРНИ 
РИВОЖЛАНТИРИШГА 

ТАЪСИР ЭТУВЧИ 
ОМИЛЛАРНИ ТАРТИБГА 

СОЛИШ ВА САМАРАЛИ 
БОШҚАРИШ УСУЛЛАРИ

Бобобеков Эргаш Абдумаликович
ТДИУ мустақил тадқиқотчиси

Аннотация: Ушбу мақолада юртимизда хусусий мулкчиликка бўлган ҳукуматимизнинг эътибори ҳамда хусусий 
секторнинг барқарор ривожланиши учун зарур бўлган иқтисодий омиллар айтиб ўтилган. Бундан ташқари, кор-
хона бошқаруви тизими ходимларига иновацион лойиҳаларни такомиллаштириш йўлида муҳим рол ўйнайдиган 
тавсия кўникмалар таҳлил орқали тушунтириб ўтилган.

Калит сўзлар: молиявий ресурс, хусусий мулк шакллари, истеъмол маҳсулотлари, ишлаб чиқариш самарадор-
лиги, бозор иқтисодиёти.
Abstract: In this article, the government’s attention to private ownership in our country and the economic factors neces-
sary for the sustainable development of the private sector are mentioned. In addition, the recommended skills that play 
an important role in the improvement of innovative projects for the employees of the enterprise management system are 
explained through the analysis.

Key words: financial resources, forms of private property, consumer products, production efficiency, market economy.
Аннотация: В данной статье упоминается внимание государства к частной собственности в нашей стране и эконо-
мические факторы, необходимые для устойчивого развития частного сектора. Кроме того, посредством анализа 
поясняются рекомендуемые навыки, которые играют важную роль в совершенствовании инновационных про-
ектов для сотрудников системы управления предприятием.

Ключевые слова: финансовые ресурсы, формы частной собственности, потребительские товары, эффективность 
производства, рыночная экономика.

Иқтисодий тараққиёт йўлидан илдам қадамлар билан бораётган мамлакатимиз мустақилликнинг 
дастлабки йилларидан бошлаб мулкчилик масаласига, жумладан, хусусий мулкни ривожлантиришга 
алоҳида эътибор қаратилди. Бозор иқтисодиёти шундай тизимики, унинг бир нечта ўзига хос хусусият-
лари мавжуд. Булар хўжалик фаолиятининг эркинлиги, иқтисодий муносабатларнинг талаб ва таклиф 
асосида қурилганлиги, маҳсулот ва хизматлар баҳоларининг эркин шаклланиши, рақобат муҳитининг 
мавжудлиги ва ниҳоят энг муҳими, турли мулк шаклларининг мавжудлиги ҳамда хусусий мулкнинг 
устувор аҳамиятга эга эканлиги билан белгиланади. Шундай экан, хусусий мулкка қаратилаётган юқори 
эътибор табиийдир. 

Хусусий мулк нафақат эгалик қилиш, фойдаланиш ва тасарруф этиш ҳуқуқларининг бирлиги, 
балки эркин бозорни шакллантиришга имкон берувчи иқтисодий-сиёсий шароитлар яратилиши ҳамдир. 
Хусусий мулкнинг иқтисодий тараққиётга олиб борувчи барқарор тизимга замин яратувчилик жиҳатлари-
нинг бир нечта асослари борлигини алоҳида таъкидлаш жоиз.

Биринчидан, хусусий мулк ҳуқуқи мулкдорни мулкни оқилона бошқаришга рағбатлантиради ва мулк-
дорлик ҳисси кишини виждонан меҳнат қилишга етаклайди. 

Иккинчидан, хусусий мулк ҳуқуқи инсонларни ўз иқтисодий аҳволини яхшилашга, мулкдан самарали 
фойдаланишга ундайди. Натижа фойдали бўлгач, мулкдор ўз малакасини оширишга, янада кўпроқ ва 
яхшироқ ишлашга ҳаракат қилади. 

Учинчидан, мулкдор ўз манфаатларини кўзласа-да, у атрофдагиларга ҳам наф келтирувчи фаолият 
кўрсатади. 

Тўртинчидан, мулкдор ўз мулкини нафақат бугунги кун даромади учун, балки келгуси авлоди учун 
жамғарма тарзида сақлашга эътиборини қаратади.

Хусусий мулк шаклининг ушбу ўзига хос афзалликлари дунё тажрибасидан маълум бўлганидек, 
кичик-кичик корхоналарнинг кейинчалик йирик ва машҳур трансмиллий корпорацияларга айланишига 
ва умуман, мамлакат иқтисодиётининг жадал ривожланишига шароит яратган. Шу боисдан ҳам ривож-
ланган мамлакатларда бўлгани каби бозор иқтисодиётига ўтиш даврини бошидан кечираётган мамла-
катларда ҳам мулкчиликнинг мазкур шаклини ривожлантиришга муҳим эътибор қаратилмоқда. 

Мамлакатимизда иқтисодий, молиявий ва маркетинг тизимдаги бошқарув муносабатларининг тако-
миллашаётганлиги ўз навбатида миллий иқтисодиётнинг рақобатбардошлигини ошириш, аҳолининг 
истеъмол маҳсулотларига бўлган эҳтиёжларини тўлақонли қондириш, саноат корхоналарида ишлаб 
чиқариш самарадорлигини оширишда муҳим омиллардан бири бўлмоқда. Шунинг учун саноат кор-
хоналарини бошқаришни тўғри шакллантиришга жиддий эътибор қаратилмоқда. Бу ерда энг муҳим 
омиллардан бири корхоналарда хусусий мулкчилик билан боғлиқ масалаларни тўғри ҳал этиш, илғор 
давлатлар тажрибасида ўзини оқлаган замонавий бошқарув усулларини амалиётга қўллаш орқали мам-
лакатимизда маҳаллий истеъмол бозорларини сифатли товарлар билан тўлдириш ҳисобланади. 

Мазкур вазифаларни самарали амалга ошириш учун биринчидан, бозордаги зарурий мувозанатни 
таъминлаш муҳим бўлса, иккинчидан, миллий иқтисодиётнинг рақобатбардошлигини ошириш, ишлаб 
чиқаришни маҳаллийлаштириш ҳамда бандлик ва аҳоли даромадларини ошириш каби муаммоларни 
ҳал этиш зарур ҳисобланади. 

Бу борада давлатимиз раҳбари Ш. Мирзиёев бошчилигида жорий йилнинг 10 январ куни миллий 
саноатимизни ривожлантириш ҳамда ҳудудларда мавжуд имкониятларни аниқлаш, улардан ҳар томон-
лама фойдаланиш борасида видеоселектор йиғилиши ўтказилди1. Мазкур йиғилишда мамлакат иқтисо-
диётини ривожлантириш ва аҳоли бандлигини таъминлашда саноат корхоналарини ўрни муҳим экан-
лиги яна бир бор таъкидлаб ўтилди. Шунинг учун айнан саноат корхоналарини ривожлантириш, уларни 
давлат томонидан янада қўллаб-қувватлаш ҳамда ҳар томонлама шароит яратиш ҳисобига сўнгги йил-
ларда 19 та эркин иқтисодий зона ва 400 дан зиёд кичик саноат зонаси ташкил этилди. Мазкур соҳалар-
нинг инфратузилмасини яхшилаш учун 10 трлн. сўмдан ортиқ маблағлар йўналтирилди.

Мамлакатимизда саноат тармоғининг устувор йўналишлари сифатида эътироф этилаётган тўқи-
мачилик, кимё, қурилиш материаллари, чарм, фармацевтика, электр техникаси каби тармоқларни 
“драйвер” соҳаларга айлантириш учун 3 млрд. АҚШ долларлик молиявий ресурслар ажратилиши таъ-
кидлаб ўтилди. Шу билан бирга саноатни хомашё билан таъминлаш учун геология-қидирув ишлари 
учун ажратилаётган маблағларни 3 баробарга оширган ҳолда 600 тадан ортиқ янги конлар аниқланди. 
Натижада 2017-2021 йилларда саноат корхоналари сони 2 баробар кўпайиб, 100 мингтага етди, ишлаб 
чиқариш ҳажми эса 1,4 бараварга кўпайди2. Кимё саноатида ишлаб чиқариш ҳажми охирги уч йилда 
1,5 бараварга, экспорт эса 2 бараварга ошди. Бироқ, айрим ҳудудларда ҳамон саноат корхоналарини 
ривожлантириш билан боғлиқ муаммолар мавжуд. Шунинг учун Ш. Мирзиёев 2022 йил 20 декабрдаги 
ўз Мурожаатномасида саноатни ривожлантириш, соҳага инвестициялар жалб қилишни янги босқичга 
олиб чиқиш бўйича катта режаларни белгилаб берди. Шу боис мамлакатимизда саноат корхоналарини 
ривожлантиришда иқтисодиётда таркибий ўзгаришларни изчил таъминлаш, барқарор иқтисодий ўсиш 
локомотивлари бўлишга қодир юқори технологияли саноат тармоқларини янада ривожлантириш, ишлаб 
чиқарилаётган маҳсулотларининг энергия сарфи, моддий ва меҳнат харажатларини камайтириш бўйича 
мавжуд захиралардан янада тўлиқ фойдаланиш, шунингдек, жаҳон бозорида талаб барқарор бўлган 
рақобатбардош тайёр товарлар, ярим тайёр маҳсулотлар ишлаб чиқаришни кенгайтиришга жиддий 
эътибор қаратиш зарур. 

Бугунги кунда саноат корхоналари бошқарув тизимидаги мавжуд муаммолар, уларни ҳал этиш 
билан боғлиқ механизмлар корхоналар иқтисодий муваффақиятини таъминловчи асосий омиллардан 
бирига айланди. Хусусан, иқтисодий ислоҳотлар шароитида саноат корхоналарини тизимли бошқариш-
нинг қуйидаги асосий функцияларини ажратиб кўрсатиш мумкин: 

● меҳнат ва меҳнатни ташкил қилиш ва ходимлар салоҳиятини баҳолаш муаммоларини таҳлил 
қилиш; 

● малакали кадрларни танлаш ва ишга ёллаш, уларга меҳнатига муносиб иш ҳақи бериш; 
● меҳнат жараёнларини ташкил этиш ва бошқариш жараёнларини ташкил этиш; 
● топшириқлар бажарилишини баҳолаш ҳамда ходимларни меҳнатига яраша моддий рағбатлан-

тириш.
Бошқарувда яна бир муҳим омил бу – ходимларни малакаси, тажрибаси, лаёқатига қараб хизмат 

мартабасини режалаштириш, уларни малакасини ошириш имкониятини таъминлаш ҳисобланади. Шу 
билан бирга йилдан йилга импорт ўрнини босувчи маҳсулотлар ишлаб чиқаришни кўпайтириш мақ-

1 https://president.uz/uz/lists/view/5810 
2 https://uza.uz/uz/posts/oxirgi-besh-yilda-sanoat-korxonalari-soni-2-barobar-kopayib-100-mingtaga-etdi-ishlabchiqarish-hazh-

mi-14-baravarga-kopaydi_443680 

садида ишлаб чиқариш қувватларини янгилашга ҳаракат қилинмоқда. Сўнгги йилларда истеъмолчи-
ларнинг маҳсулот хилма-хиллигига бўлган эҳтиёжини ҳисобга олиб, саноати корхоналари томонидан 
маҳаллий ва хорижий бозорлар учун харидоргир бўлган товарларни ишлаб чиқариш йўлга қўйилмоқда. 
Бироқ, саноат корхоналари тармоқларида барча ишлар режада кўрсатилганидек амалга ошмаётганли-
гини, қабул қилинган дастурлар маромида кетмаётганлигини кўришимиз мумкин. Чунки, бозор иқтисо-
диёти натижадорликни, эркинлик ва рақобатни тақазо этади.

Тармоққа киритилаётган инвестицияларнинг ортиб бориши билан унинг ишлаб чиқариш қуввати ҳам 
ўсиб бормоқда. Агар тармоққа киритилган тўғридан-тўғри хорижий инвестициялар ҳажми 2006 йилда 
88,3 млн. АҚШ долларини ташкил этган бўлса, бу кўрсаткич 2011 йил якунларига кўра 149,8 млн. АҚШ 
долларини ташкил этган ёки 6 йил мобайнида кимёсаноат тармоғига киритилган хорижий инвестиция-
ларнинг ҳажми қарийб 1,7 баробарга кўпайган. 

Ўзига юклатилган вазифаларга мувофиқ бошқарув қуйидаги функцияларни амалга оширади: 
● тармоқ корхоналарини саноатнинг жаҳон нархлари ва талабнинг ўзгариш тенденциялари ҳамда 

истеъмол афзалликларига асосланган маркетинг тадқиқотлари материаллари, мол етказиб 
берувчи ва истеъмолчиларни танлаш бўйича тавсиялар билан таъминлаш; 

● тармоқ корхоналари томонидан маҳсулот янги турлари ҳамда уларни ишлаб чиқариш бўйича 
технологияларни ўзлаштириш стратегиясини ишлаб чиқиш, олиб борилган маркетинг тадқиқот-
лари асосида ишлаб чиқарувчиларнинг хом ашё ва ишлаб чиқариш базасини ривожлантириш 
вазифасини ҳал этиш; 

● тармоқ корхоналарига хусусий айланма маблағларидан самарали фойдаланиш ва уларнинг 
айланиш тезлигини оширишга кўмаклашиш мақсадида ишлаб чиқариш-техник эҳтиёжлари учун 
зарур бўлган хом ашё ресурслари, материаллар, эҳтиёт қисмлар, технологик жиҳозларни етказиб 
берувчилари тўғрисидаги маркетинг тадқиқотлари материалларини бериш;

● ички ва ташқи бозорлар конъюнктурасини ўрганиш асосида валюта-молиявий ва илмий-техни-
кавий ҳамкорлик, ўзаро манфаатли ташқи иқтисодий алоқаларнинг янги шаклларини ривожлан-
тиришга кўмаклашиш ва таклифлар тақдим этиш; 

● реклама фаолияти, нашр ишлари, реклама-ахборот брошюралари, буклетлар, плакатлар ва 
бошқаларни чоп этишни ташкил этиш, корхоналар фаолияти тўғрисидаги телекўрсатув ва радио-
эшиттириш дастурларини тайёрлаш;

● кўргазмалар, кўргазма-сотув, ярмаркалар ва маркетинг фаолиятининг бошқа шакллари орқали 
корхоналарнинг истеъмолчилар ва мол етказиб берувчилар билан хўжалик алоқаларини амалга 
оширишни ташкил этиш;

● енгил саноат бўйича республикадаги ва хорижий ахборотларни, шарҳларни ва бошқа материал-
ларни таҳлил қилиш;

● корхоналарнинг бошқарув ваколатига кирувчи масалалар бўйича маълумотлар базасини шакл-
лантириш3. 

Хулоса ўрнида шуни таъкидлаш жоизки, бошқариш жараёни самарадорлигини тўғри баҳолаш ҳамда 
ишлаб чиқариш корхонаси бошқарув фаолиятини бир қатор самарадорлик – умумий комплекс, маҳаллий, 
умумлаштирувчи, сифат каби мезонларга мувофиқ таснифлаб, корхонанинг техник-иқтисодий, молиявий 
жиҳатдан ривожланиши ва барқарорлигига эришиш учун энг самарали, энг яхши бошқариш усулларини 
аниқлаш бошқарув самарадорлигини ошириш йўлларини белгилаб беради.

